[image: image4.png]Nafarroako Gobernua
Eledunaren Bulegoa

GOBERNU BILKURA





[image: image1.png]PRENTSA AGIRIA






Asteartean, 2007ko azaroaren 6an.  Miguel Sanz Sesma presidentea buru zuelarik, Nafarroako Gobernuak ohiko bilkura egin zuen atzo. Bertan, besteak beste, Gobernuak ondoko gai hauek onetsi ditu:

Nafarroako Urrezko Domina eman diote Espainiako Gurutze Gorriaren Nafarroako Batzarrari

Asteartean, 2007ko azaroaren 6an. Gobernuak onartutako Foru Dekretu baten bidez, Nafarroako Urrezko Domina eman diote Espainiako Gurutze Gorriaren Nafarroako Batzarrari.


Nafarroako Gobernuak, akordio honen bidez, Espainiako Gurutze Gorriaren Nafarroako Batzarrak, uste askotan, Foru Komunitatean eginiko gizarte jarduera eredugarria saritu nahi du. Era berean, aintzat hartu du Erakunde horrek giza ekintzen esparruan duen ospea. Urrezko Domina Nafarroako Eguna ospatzeko egingo diren ekitaldien barruan emango zaio Espainiako Gurutze Gorriaren Nafarroako Batzarrari.


 Gurutze Gorriaren nazioarteko mugimendua 1863an sortu zen; orduan eratu zen Gurutze Gorriaren Nazioarteko Batzordea, eta urtebete geroago, hamabi estatuk Genevako Lehen Hitzarmena sinatu zuten. Haien artean, Espainiako Nazioa zegoen.


Hain zuzen ere, bi nafar, Nicasio Landa eta Joaquin Agullo, Espainiako ordezkaritzako kideak izan ziren eta Espainiako Gurutze Gorriaren sorrera bultzatu zuten, lehen Tokiko Batzarra sortu zutenean Iruñean, 1864ko uztailaren 5ean.


Hastapenetan, Gurutze Gorriaren jarduera gerra garaietako giza ekintzetara mugatu zen. Halere, erakundeak laster heldu zion sufrimendua une eta leku orotan arintzeko eta prebenitzeko konpromisoari. Hartara, erakundearen giza jardueraren bidez, gerretako biktimei ez ezik, hondamendietako eta bake garaietako bestelako biktimei ere laguntzea erabaki zuten. Halaber, gizarte ongizatearen eta bizitza kalitatearen aldeko prebentzio ekintzak martxan jarri zituzten.


Gurutze Gorriaren giza eta gizarte lanaren oinarrizko printzipioak, Erakundearen nortasuna esparru eta jarduera maila orotan hedatzen dutenak, honako hauek dira: gizatasuna, inpartzialtasuna, neutrotasuna, independentzia, borondatezko izaera, batasuna eta unibertsaltasuna. 

Urte askotan, portaera kode horrek eta ideia horiek bultzatuta, Espainiako Gurutze Gorriak, Nafarroako Foru Komunitatean duen ordezkaritzaren bidez, lan nabarmena eta eredugarria egin du Nafarroan, eta biztanle talde kaltetuenei babesa eskaini die. Lan hori Administrazio Publikoen lankidetzarekin eta elkarren arteko koordinazioarekin egin da.


Askotariko eremutan egiten du lan: enplegua, osasun zerbitzuak eta prestakuntza, adineko eta mendeko pertsonen arreta, gazteria, immigrazioa, laguntzako eta larrialdiko ekintzetan esku-hartzea, nazioarteko lankidetza, boluntarioak, etab.


Gaur egun, Espainiako Gurutze Gorriak 3.000 mila boluntario ditu, eta 10.000 mila bazkideren eta laguntzaileren babesa. Azken urtean, bazkideen, enpresen eta Administrazio Publikoen diru laguntzen bidez, Espainiako Gurutze Gorriaren Nafarroako Batzarrak 16.000 lagun baino gehiagori lagundu die, boluntarioen eta talde teknikoen lanari esker. Kopuru horri Nafarroak bultzatutako Nazioarteko Lankidetza eta Giza Laguntza proiektuen bitartez onura jaso duten milaka lagunena gehitu behar diogu. Horietan guztietan, Nafarroako boluntarioek parte hartu dute, eta Foru Komunitatearen elkartasuna eta gizarte konpromisoa hondamendiek astindutako lekuetara eraman dute.


Jakina denez, Nafarroako Urrezko Domina Foru Komunitateak ematen duen sari nagusia da. Horren bidez, Nafarroako interesak sustatzen dituzten eta gizarteak onesten dituen talde, erakunde, instituzio eta pertsonen ekintzak saritzen dira. 

TOKI ADMINISTRAZIOKO DEPARTAMENTUA
Itzagaondoa, Lizoain, Untzitibar eta Urrotz goi presioko urez hornitzeko obrek ukitzen dituzten ondasun eta eskubideak okupatzea presakoa dela deklaratu da
Asteartean, 2007ko azaroaren 6an.  Nafarroako Gobernuak Itzagaondoa, Lizoain, Untziti eta Urrotz goi presioko urez hornitzeko obrek ukitzen dituzten ondasun eta eskubideak okupatzea presakoa dela deklaratu du Gobernuak, erabaki bidez, nahitaezko desjabetzapenaren ondorioetarako. Aipatu udalerriek 30 herri hartzen dituzte eta mila biztanle inguru.
Aipatu udalerriek “Mendinueta konponbidea” deitzen den goi hornidurako proiektua bultzatu egin dute beren herriei edateko ur hornidura zerbitzu egonkorra eta osasun arloko berme nahikoekin ziurtatzeko. Neurri horrekin saihestu nahi dira azken urteotako ur horniduraren murrizketak, tanga-ibilgailuak erabiltzera behartu dutenak.

Proiektua jende aurrean jarri izan da eta interesatuek aurkeztutako alegazioak ebatzi izan dira. Nafarroako Gobernuak, udal hauek alegatutako arrazoiak ikusita, justifikatua ikusten du obra hauek ukitzen dituzten ondasun eta eskubideen okupazioa presakoa dela deklaratzea, nahitaezko desjabetzapenaren ondorioetarako. 
FAMILIA, GAZTERI, KIROL ETA GIZARTE GAIETAKO DEPARTAMENTUA
Nafarroako Kontsumitzaile eta Erabiltzaileen Elkarteen Erregistroa sortu da
Asteartean, 2007ko azaroaren 6an.  Nafarroako Gobernuak foru dekretu bat onetsi du Nafarroako Kontsumitzaile eta Erabiltzaileen Elkarteen Erregistroa sortzeko xedez.
Erregistro honen bidez, Nafarroako kontsumitzaile eta erabiltzaileen elkarteen gaineko ezagutza hobetu nahi da, elkarte hauei bultzada bat emateko xedez eta Foru Administrazioarekin dituzten harremanak eta kolaborazioa ere bultzatzeko. Helburua da eraginkortasun handiagoa erdiestea kontsumitzaileen babesean.

Erregistroan bi atal izanen dira, bata kontsumitzaile eta erabiltzaileen elkarteentzat eta beren federazioentzat, eta bestea kontsumoko kooperatibentzat eta beren elkarte, batasun eta federazioentzat. 

FAMILIA, GAZTERI, KIROL ETA GIZARTE GAIETAKO DEPARTAMENTUA
Nafarroako Kontsumoaren Kontseilua eratu da
Asteartean, 2007ko azaroaren 6an.  Nafarroako Gobernuak foru dekretu bat onetsi du Nafarroako Kontsumo Kontseilua sortzeko xedez, Kontsumitzaileen eta Erabiltzaileen Defentsarako ekainaren 20ko 7/2006 Foru Legeak ezartzen duenarekin bat etorriz.
Nafarroako Kontsumoaren Kontseilua kontsumo gaietarako ordezkaritza, kontsulta eta parte-hartze organo gisa eratu da. Kontsumitzaileen erakundeek, enpresaburuen elkarteek, Merkataritza eta Industria Ganbera Ofizialak eta Nafarroako administrazio publikoek ordezkariak izanen dituzte kontseilu horretan. Kontseiluak erakunde hauen parte hartzea bideratuko du kontsumo arloan ematen diren arau orokorretan.

LANDA GARAPENEKO ETA INGURUMENEKO DEPARTAMENTUA
Nafarroako abeltzaintzako ustiategietarako laguntzak banako ebaluazio bidez izapidetzea onetsi da

Asteartean, 2007ko azaroaren 6an.  Nafarroako Gobernuak baimena eman du “de minimis” araubidearen menpe dauden Nafarroako abeltzaintzako ustiategietarako dirulaguntzak banako ebaluazio bidez izapidetzeko.
Erabaki hau hartu izan da beharrezko eta premiazkotzat jotzen da Nafarroako abeltzaintzako ustiategiei laguntza ematea gaur egungo krisi egoera honetan oinarrizkoa den jarduera ekonomiko bat behin-betikoz desagertu ez dadin, eta lur honetan ekoiztutako kalitatezko elikagaiak kontsumitzaileei eskaintzen jarraitzeko berme guztiekin.

Zerealen prezioen igoerak pentsu eta bestelako elikagaien kostu handitzea ekarri du eta horrek eragin negatiboa izan du ekoizpen kostuetan, abeltzaintzako produktuaren azkeneko prezioan isla izan ez duena. Izan ere, krisiak Europa mailako abeltzaintzako sektorea ukitu du, eta bereziki produktu batzuk.
Nekazaritza eta abeltzaintzako antolakundeek emandako ikerlan teknikoak eta datuak ikusita, ondoko ondorio honetara iristen da aho batez: abeltzaintza sektorea krisi larriaren aurrean dago eta krisi hori lotuta dago edo areagotua zerealen prezioen igoerarekin.
LANDA GARAPENEKO ETA INGURUMENEKO DEPARTAMENTUA
Sanzberro kontseilaria, kide izendatu dute Nafarroako Foru Erkidegoaren izenean Uraren Kontseilu Nazionalean
Asteartean, 2007ko azaroaren 6an.  Gobernuak Landa Garapeneko eta Ingurumeneko kontseilari Begoña Sanzberro kide izendatu du Nafarroako Foru Erkidegoaren izenean Uraren Kontseilu Nazionalean.
Jakina denez, Uraren Kontseilu Nazionala uztailaren 19ko 927/1988 Errege Dekretuaren bidez sortu zen eta kontsultarako organo gorena da uraren administrazio publiko eta planifikazio hidrologiko arloan.
OSASUN DEPARTAMENTUA
Laguntza bidezko ugalketa tekniken laguntza kontratatzeko izapidea onetsi du Gobernuak
Asteartean, 2007ko azaroaren 6an.  Nafarroako Gobernuak baimena eman dio gaurko bilkuran Osasunbidea-Nafarroako Osasun Zerbitzuari (O-NOZ) laguntza bidezko ugalketa tekniken laguntza kontratatzeko O-NOZ-ek aitortutako Gizarte Segurantzako onuradunentzat.

Kontratua 2008. urterako da eta urtez urte luzatzen ahal da 2011. urteraino. Aurrekontua 733.130 eurokoa da lehen ekitaldirako. Hurrengo urteetan zenbatekoak gora eginen du %3an, KPI-ren igoeraren arabera, beraz, lau urtetarako kontratuaren kostua 3.067.142 eurokoa izanen da.
OSASUN DEPARTAMENTUA
Gobernuak baimena eman du hainbat materiala erosteko Osasunbidea-Nafarroako Osasun Zerbitzuarentzat

Asteartean, 2007ko azaroaren 6an.  Nafarroako Gobernuak baimena eman dio gaurko bilkuran Osasunbidea-Nafarroako Osasun Zerbitzuari (O-NOZ) eskuko josturen eta dialisi-materialaren hornidura kontratatzeko osasun sare publikoko zentro eta ospitaletarako.
Eskuko josturetarako gastua 728.458 eurokoa izanen da 2008. urtean, kontratua 2009. eta 2010. urteetarako luzagarria bada ere. Hiru urteetarako kostua 2,26 milioi eurokoa dela kalkulatzen da.

Dialisi-materiala Nafarroako Ospitalerako, Bideko Ama Birjina Ospitalerako eta Tuterako Ospitalerako da eta gastua 883.108 eurokoa izanen da 2008. urtean. Kasu honetan ere kontratua luzagarria da 2010eko abenduaren 31ra arte, eta hiru urteetarako kostua 2,7 milioi eurokoa izanen da.

KULTURA ETA TURISMO DEPARTAMENTUA
Iruñeko Gendulain Jauregiko zalgurdia eta esku-aulkia interes kulturaleko ondasun deklaratu dira

Asteartean, 2007ko azaroaren 6an.  Nafarroako Gobernuak foru dekretu bat onetsi du interes kulturaleko ondasun deklaratzen dituena XVIII. Mendearen bigarren erdiko zalgurdi barrokoa eta XVIII. eta XIX. Mende bitarteko trantsizio esku-aulki neoklasikoa, biok Iruñeko Gendulain Jauregikoak.
EKONOMIA ETA OGASUNA DEPARTAMENTUA
178.876 euroko gastua onetsi da González Tablas karrikako bulego-eraikin berriaren obren zuzendaritzarako

Asteartean, 2007ko azaroaren 6an.  Nafarroako Gobernuak baimena eman du gaurko bilkuran 178.8766,50 euroko gastua egiteko Iruñeko Gonzalez Tablas karrikako 7. zenbakiak egin behar den bulego-eraikin berriaren obren zuzendaritza kontratatzeko xedez.

Eraikinen obretarako lizitazioa onetsi zen jada pasa den urriaren 8an 17 milioi eurotan. Obraren zuzendaritzaren zenbatekoa honelaxe banatuko da: 14.906 euro 2007ko aurrekontuaren kargura; 89. 438 euro 2008ko aurrekontuaren kargura eta 74.531 euro 2009ko aurrekontuaren kargura.

Eraikina kokatuko da Familia, Gazteria, Kirol eta Gizarte Gaietako Departamentuen oraingo lokalen atzean dagoen lursail batean. Orain bertan lorategi barrutia badago. Eraikina aipatu lokalei erantsia joanen da, hortaz, hura eraikitzeko Zangoza kaletik hurbilen dagoen higiezinaren zatia bota beharko da. 

EKONOMIA ETA OGASUNA DEPARTAMENTUA
Foru dekretu bat onetsi da Kontratazio Publikorako Batzordea arautzeko

Asteartean, 2007ko azaroaren 6an.  Nafarroako Gobernuak foru dekretu bat onetsi du Kontratazio Publikorako Batzordea eta haren kargura dauden prozedura eta erregistroak arautzeko.

Organismo hau Ekonomia eta Ogasun Departamentuari atxikituta dago eta Kontratu publikoen ekainaren 9ko 6/2006 Foru Legean aurreikusten da. Kontratazio publikoaren arloan kontsultarako, aholku emateko eta ebazteko organoa da eta badu zeregin garrantzitsua Administrazioaren efizientziaren hobekuntzan eta kontratuen araudiaren garapen egokian. 

Batzordeak, besteak beste, ondoko eginkizun hauek beteko ditu: txostenak egin eta, behar denean, kontratazio sistemaren alderdi administratiboak, teknikoak eta ekonomikoak ukitzen dituzten arauak, neurriak edo jarraibideak proposatzea; esleipenerako irizpide eta baremoak prestatzea, foru lege honen mendeko pertsona eta entitateek erreferentzia gisa erabil ditzaten; kontratuen prestaketari, esleipenari eta aldaketari buruzko agirien eredu normalizatuak proposatzea onartuak izan daitezen; eta prezioen ezarpenaren inguruko arbitrajeak ebaztea administrazioaren obra kontratuetan.
BERRIKUNTZA, ENPRESA ETA ENPLEGU DEPARTAMENTUA
401.560 euroko gastua onetsi da I+G+b proiektuetarako dirulaguntzen zain diren eskariak tramitatzeko
Asteartean, 2007ko azaroaren 6an. Nafarroako Gobernuak 401.560 euroko gastua onetsi du I+G+b proiektuetarako dirulaguntzen zain dauden  eskariak tramitatu ahal izateko.
Gobernuaren baimena beharrezkoa da, izan ere, gastua hainbat urtetan egitekoa baita. Zehatz-mehatz, bi dirulaguntza dira, bata 236.851 eurokoa eta bestea 164.709 eurokoa.
LEHENDAKARITZA, JUSTIZIA ETA BARNE DEPARTAMENTUA
Basozainen araudi berariazkoaren eguneratzea arautu da
Asteartean, 2007ko azaroaren 6an. Nafarroako Gobernuak foru dekretu bat onetsi du basozainen araudi berariazkoaren eguneratzea arautzeko. Aipatu langileak Landa Garapeneko eta Ingurumeneko Departamentuari atxikituta dago gaur egun. Horrela betetzen da Administrazioaren ordezkariek eta Nafarroako Administrazio Publikoen Negoziaziorako Mahai Nagusiko sindikatuen gehiengoak lortutako hitzarmena.

